SPESIALE

VRYPOS
Weeklikse Nuusbrief van die NG Kerk in die Vrystaat
Kontak ons: kerkinfo@ngkerkovs.co.za
Hierdie spesiale uitgawes sal elke dag, tot ná afloop van die Algemene Sinodesitting uitgestuur word – maak die inligting asseblief aan lidmate/belangstellendes bekend wat nie oor die nodige tegnologie beskik nie
14 OKTOBER 2011

Die laaste dag van die vergadering van die Algemene Sinode het aangebreek. Na verwagting die laaste van sy soort, met 'n verkleinde vergadering wat weer DV in 2013 sal byeenkom.

TERUGVOER OOR DAG VIER:
1.
BESLUITE 
· Hier volg ’n gedeelte van die amptelike besluit oor KERKHERENIGING soos dit gister deur die Algemene Sinode van die NG Kerk in Boksburg goedgekeur is – let asseblief daarop dat die volgende slegs ’n uittreksel (punt 5, 6 en 7) uit die besluit van die Algemene Sinode ten opsigte van kerkhereniging is. Die volledige besluit is elektronies beskikbaar as deel van die Agenda van die 14de vergadering van die Algemene Sinode van die NG Kerk op sy webblad – klik hier:
· Daarna volg die amptelike besluit oor die BELYDENIS VAN BELHAR, ook soos deur die Algemene Sinode van die NG Kerk in Boksburg goedgekeur. 

KERKHERENIGING:

“5.
DIE BELYDENIS VAN BELHAR (EN LAUDIUMDEKLARASIE):

5.1 Ons is na ons konsultasieprosesse deeglik bewus daarvan dat
(a) ’n groot deel van die gemeentes en lidmate van die NG Kerk weens ’n verskeidenheid van faktore nie die Belydenis van Belhar as vierde belydenisskrif wil aanvaar nie. Dit is baie belangrik dat ons oor al hierdie faktore sal praat sodat ons nie “by die verlede stilstaan nie” (Jes 43:18), maar saam kan fokus op ons roeping vandag en in die toekoms. Ons verbind onsself hiertoe (vgl AS Besluit 2004); 

(b) hierdie verskille kan oorbrug word deur ‘n deeglike studie te maak van Belhar self.
5.2 Soos ooreengekom met die Taakspan van die WBGK (nou die WGGK) is ons verbind om deur middel van ’n gesamentlike taakspan met die VGKSA weer deeglik te besin oor hoe ons saam in beide kerke met mekaar oor hierdie Belydenis kan praat. 
5.3 Ons is steeds oortuig dat die wesenlike inhoud van die Belydenis van Belhar (ons verbintenis aan die Bybelse getuienis oor God Drie-enig, oor die eenheid van die kerk, oor geregtigheid en versoening) baie wyd aanvaar word (vgl AS besluit 1998). 
5.4 Omdat die Belharbelydenis 'n belydenisskrif van een van die Familiekerke is, stel ons voor dat dit as een van die belydenisskrifte in die herstelde kerkverband opgeneem word. Dit impliseer nie dat alle gemeentes, predikante, kerkraadslede en lidmate van die nuwe verband dit vanselfsprekend as belydenisskrif hoef te aanvaar nie. 
5.5 Die volgende formulering van die belydenisgrondslag (met inagneming van pt 5.4) vir ’n herenigde kerk word aanvaar as basis vir onderhandeling met die familie van NG Kerke:
1. Die leer wat die Kerk in ooreenstemming met die Woord van God bely, geskied in gemeenskap met die belydenis van ons voorgeslagte soos dit verwoord is in
1.1 die Apostoliese Geloofsbelydenis, die Geloofsbelydenis van Nicea en die Geloofsbelydenis van Athanasius waardeur die Kerk haar verbondenheid met die algemene christelike Kerk uitdruk, en

1.2 die Heidelbergse Kategismus, die Nederlandse Geloofsbelydenis en die Dordtse Leerreëls waardeur die Kerk haar verbondenheid met die gereformeerde tradisie uitdruk.
2. In verbondenheid met ons eie konteks erken ons die Belydenis van Belhar.
3. Die Kerk erken die betekenis van die Laudiumdeklarasie vir ons missionêre karakter.
4. Die Kerk aanvaar dat die taak van die kerk in belydenisvorming nie afgehandel is nie. In die toekoms mag veranderde omstandighede en ’n beter verstaan van die Woord van God lei tot die aanvaarding van verdere belydenisskrifte of die wysiging van bestaande belydenisskrifte. 

6.
MODEL: 'N VERENIGDE KERKVERBAND VAN SELFSTANDIGE PLAASLIKE 
GEMEENTES
6.1 Ons besluit dat die presbiteriaal-sinodale kerkregeringstelsel as model vir die organisering van die nuwe een kerkverband gebruik word. Dit beteken dat al die gemeentes as selfstandige gemeentes ingevoeg word in ringe, sinodes en een algemene sinode.
6.2 In die proses moet ruimte gelaat word vir onderhandeling, nuwe moontlikhede en 'n groei na mekaar en samevoeging van gemeentes. 

7.
GEMEENTES SE REG OM HUL OOR HUL EIE WERK TE BESLUIT, WORD 
ERKEN:

Al die bestaande gemeentes van die verenigde verband sal so behoue bly en almal saam die gemeentes van die nuwe verband wees. Gemeentes is onderling oop vir bywoning en lidmaatskap. Waar meer as een gemeente in dieselfde gebied val, staan dit gemeentes vry om hulle onderlinge sake en samestelling spontaan en sonder voorskrif of dwang te reël volgens plaaslike behoeftes. Kerkrade funksioneer binne die gereformeerde aard in terme van hulle besluitnemingsbevoegdheid oor gemeentes.”
DIE BELYDENIS VAN BELHAR:

Die Algemene Sinode besluit om die Belydenis van Belhar op kerkordelike wyse deel van die NG kerk se belydenisgrondslag te maak en dra dit aan die Moderamen op om die nodige kerkordelike prosesse hiervoor in werking te stel.

2.         GESPREKVOERING OOR BELHAR - VIERDE DAG:
Die NG Kerk se Algemene Sinode het gistermiddag besluit om die kerkordelike proses te begin wat tot die insluiting van die Belhar-Belydenis in die belydenisgrondslag van die NG Kerk kan lei. Na afloop van die besluit het ds Danie Mouton ’n klankonderhoud met prof Thias Kghatla, voorsitter van die Verenigende Gereformeerde Kerk se Algemene Sinodale Kommissie gevoer. Kghatla was diep geroer en het gesê: I am stunned, I am shocked - Luister na die onderhoud. Sowat 90% van die vergadering het ten gunste van die besluit gestem.
3.
ANDER INLIGTING:
· BELYDENIS EN/OF KERKVERBAND VERANDER NET MET WYE INSTEMMING
Daar is waarskynlik min dinge waaroor lidmate so bekommerd is as dat die belydenisgrondslag of die kerkverband van die NG Kerk sommer so stilweg gewysig gaan word. Die 2011 Algemene Sinode het hierdie vrees op bekwame manier besweer deur baie duidelik die mylpale in te plant waarlangs die proses moet loop vóór ’n nuwe Belydenisskrif (óf ’n wysiging van ons kerkverband) aanvaar kan word.
Eerstens moet twee derdes van die meer as 1 100 van ons kerkrade, die goedkeuring van twee-derdes van hulle lidmate kry. Die sinode het duidelik gesê hoe hierdie goedkeuring verkry moet word. Nadat die proses by die gemeentes verby is, moet elke sinode dan met ’n tweederdemeerderheid die betrokke aanbeveling goedkeur. 
Nog is het einde niet. Nadat elke sinode afsonderlik met ’n twee-derdemeerderheid ten gunste daarvan besluit het, moet die Algemene Sinode dit dan ook met ’n twee-derdemeerderheid aanvaar. Vir sommige is hierdie pad ’n troos – toemaar wat, ons gaan dit nooit regkry nie, sê hulle. Vir ander is dit ’n bron van moedeloosheid – ai tog Here, ons gaan dít mos nooit regkry nie, sê hulle. Albei groepe voorsien dieselfde uitkoms – die hekkies is te hoog. Hulle harte klop egter nie in pas met mekaar nie. Maar kom ons wees eerlik met mekaar. Die Heilige Gees laat Hom nie inperk deur menslike mylpale nie. Hy kan sy doel ten spyte daarvan bereik. Dalk juis deur by al hierdie mylpale aan te doen! Vir diegene wat agter die mylpale as skerms wegkruip, is dit seker slegte nuus.

· EEN SINODE MET NGKA EN RCA? LIEWER EERS ANDER PAD!
In Junie vanjaar het ’n inisiatief tussen die NG Kerk, NG Kerk in Afrika (NGKA) en die Reformed Church in Africa (RCA) ontstaan om die moontlikheid van ’n eenheidsproses tussen dié drie kerke op dreef te bring. ’n Vergadering van die uitgebreide Moderature van hierdie drie kerke het op 13-14 Junie 2011 in Bloemfontein aan ’n plan geboorte gegee waarvolgens die sinode van die RCA en NGKA as die 11de, 12de, 13de en 14de sinodes van die NG Kerk tot die Algemene Sinode sal toetree. Hierdie plan is eenvormig aan die onderskeie sinodes se Algemene Sinodes voorgelê.

Hoewel die NG Kerk se Moderatuur deel van die uitgebreide groep is wat die voorstel geformuleer het, het die Algemene Sinode voor die probleem gestuit dat die aanvaarding van hierdie voorstel ’n baie negatiewe impak op die herenigingsproses met die VGKSA sou hê. Die dilemma is egter dat die Algemene Sinode ook nie aan die NGKA en RCA ’n koue skouer wil gee met ’n negatiewe antwoord nie.

Die kompromis waardeur die Algemene Sinode probeer om vennote na beide kante toe vas te hou, bestaan daarin dat hierdie inisiatief nie nou sonder meer goedgekeur word nie. Die sinode het geoordeel dit sal die groot prentjie van kerkhereniging beter dien as hierdie proses op kreatiewe manier gekombineer word met die proses van hereniging met die VGKSA. Daarom het die sinode gevra dat die fasiliteringspan van die Wêreldgemeenskap van Gereformeerde Kerke ook nou hierdie proses onder hulle vlerk sal neem.

· ONVERSOENDHEID BEKOMMER SINODE
Die Algemene Sinode het sy diepe kommer uitgespreek oor die groot mate van onversoendheid wat daar nog in die SA-samelewing heers. As teenvoeter het die sinode al die verbande van die kerk opgeroep om die bediening van versoening onvermoeid en met groot erns te beoefen.
· MENSWAARDIGHEID IS KERNWAARDE VAN DIE EVANGELIE
Die Algemene Sinode is van oordeel dat menswaardigheid ’n kernwaarde van die evangelie is. Juis daarom is die Moderamen gevra om ’n taakspan vir menswaardigheid te benoem. Hierdie taakspan moet die Moderamen op deurlopende wyse adviseer oor die hantering/bestuur van hierdie kernwaarde. Die taakspan moet ook adviseer ten opsigte van navorsing oor ’n verantwoordelike antropologie vir die kerkverband.
· GRONDHERVORMING EN LANDELIKE ONTWIKKELING
Tydens die debat aan die hand van die verslag oor grondhervorming en landelike ontwikkeling, was veral die boere in die fokus. Die Algemene Sinode het sy dank en waardering uitgespreek teenoor sy lidmate in die boerderygemeenskap vir die wyse waarop hulle, in ’n gees van konstruktiewe betrokkenheid, die afgelope jare sedert die nuwe staatkundige bedeling in Suid-Afrika (1994) tot stand gekom het, bereid was om verskillende psigiese en politieke grense oor te steek om tot die staat se Grondhervormingsbeleid by te dra. Die Sinode het hulle aangemoedig om in geloof en vertroue daarmee voort te gaan, aangesien dit ooglopend en vanselfsprekend is dat die regering alleen, sonder privaatsektor-betrokkenheid, nie grondhervorming sal kan laat slaag nie.

Die Algemene Sinode besef ook met hartseer dat daar deur die boerderygemeenskap al tot dusvêr groot offers betaal is, wat juis ook blyk uit die ontstellende hoë gewelddadige sterftes (moorde) onder hierdie sektor van ons samelewing. Een van die afgevaardigdes het entoesiasties ’n lansie gebreek vir die Amos-projek en Farming God’s way.

Wanneer mens oor grondhervorming praat, aanvaar die Algemene Sinode dit as uitgangspunt dat grondhervorming, in ‘n Suid-Afrikaanse konteks (en veral teen die agtergrond van ons unieke geskiedenis), vanuit Christelike oortuiging geregverdig en noodsaaklik is. Voorts aanvaar die Algemene Sinode dit ook as uitgangspunt dat blywende vrede en voorspoed vir alle inwoners van ons land in Suidelike Afrika, vanuit ons Christelike geloof gemotiveer kan word – en wil die verantwoordbare proses (waarin reg en geregtigheid geskied teenoor almal) tot die verkryging van hierdie ideaal voorstaan en help bevorder.
Boodskap aan regering

Die Algemene Sinode doen ’n beroep op die regering om alles in die stryd te werp om met ’n nuwe beleidsdokument oor Grondhervorming vorendag te kom – wat in terme van die waardes van die Grondwet (met spesifieke verwysing na Artikels 9 en 25) uitgewerk word tot bevrediging van al die partye betrokke.

Die Algemene Sinode verseker ook die regering dat die kerk (ook in ekumeniese verband), sy volle samewerking sal gee in die formulering en uitvoering van ‘n billike grondbeleid op grond van hierdie Grondwetlike waardes.

Die Algemene Sinode wil ook ‘n duidelike getuienis teenoor die staat lewer oor versoenende geregtigheid. Dit beteken dat reg en geregtigheid ten opsigte van die regte en menswaardigheid van alle mense (wat dus vanselfsprekend die hele boerderygemeenskap insluit) tot uitvoering moet kom – en dat die kerk vanuit sy Godgegewe roeping ook die staat hiervoor verantwoordelik sal hou (Artikel 36 van die NGB).

Die Algemene Sinode doen verder ’n beroep op die regering (en sal dit skriftelik aan hom stel), dat die voedselsekuriteit van ons land, as ‘n voorvereiste vir vrede, stabiliteit en voorspoed, nie verder gekompromitteer mag word nie – veral en juis gesien in die lig van die groot aantal voorheen produktiewe plase wat op ‘n rampspoedige en onomkeerbare wyse uit die voedselketting verdwyn het.

Die Algemene Sinode is oortuig daarvan dat die onteiening van kommersiële landbougrond (op watter wyse ookal gedoen) op sigself NIE die huidige ellende van 50% van Suid-Afrika se bevolking (wat blootgestel is aan die destruktiewe armoedekultuur waarin hulle noodgedwonge leef) gaan verbeter nie. Die teendeel kan eerder waar wees, aangesien kommersiële boerdery tans nog ‘n groot verskaffer van werksgeleenthede is.
Gebedsversoek
Die Algemene Sinode doen ‘n beroep op al die strukture van die NG Kerk om ‘n gebedsaksie rondom grondhervorming te loods waarin voorbidding vir alle betrokkenes gedoen word (nuwe begunstigdes, die kommersiële landbousektor en die regering).
(Dankie aan ds Clem Marais, Windhoek, vir sy insette oor hierdie sake)
· GROETEBOODSKAPPE
Dr. Pieter Borgdorff (Christian Reformed Church in North America), Bishop Graham Rose (Rooms Katolieke Kerk), rev Moses Mwale (Reformed Church in Zambia), dr Arnau van Wyngaard (Swaziland Reformed Church), ds Jan van der Berg (Gereformeerde Evangeliese Kerk van Australië), dr Jaco Reynecke (Afrikaanse Christen Kerk van Nieu-Seeland) en ds Chris Crause (Uniting Church in Australia), het elk ’n groeteboodskap oorgebring.
4.         WAT IS OP DIE AGENDA VIR DIE VYFDE DAG?:

Sake op die agenda is: Kommunikasie/Kerklike Media; CLF; Moderamen (uitstaande sake); Ander uitstaande sake; Prioritisering; 'n Geloofsonderskeidende reis vir die kerkverband.
5.         VOLG DIE SINODE OP DIE VOLGENDE MANIERE:
Lidmate kan ook saam gesels oor sinodesake en die sinode direk volg deur middel van Kerkbode se sosiale netwerkprofiele, Facebook (www.facebook.com/kerkbode) en Twitter (www.twitter.com/kerkbode). As jy ‘n Twitter- rekening het, kan jy die sinodenuus op Twitter ook volg by @kerkbode.  Indien jy wil saam tweet, gebruik asseblief die hashtag, #NGKerk in jou tweets, sodat dit maklik opspoorbaar is. Jy kan ook jou kommentaar na 084 554 5055 SMS. Tydens die duur van die sinode sal daar elke dag ‘n elektroniese weergawe van die sinodekoerant, Sinodebode beskikbaar wees op Kerkbode se webwerf by www.kerkbode.co.za. 
Groetnis, tot Maandag (indien daar iets is om te rapporteer. Mag elkeen van julle ‘n geseënde naweek beleef.
Thea Bosman

